
Mál nr. 64/2022 

Nafn málskotsaðila (M) 

Nafn varnaraðila (V) 

Heiti vátryggingar: Fjölskyldutrygging. 

 

 

Gildissvið vátryggingar. Undanþáguákvæði vátryggingarskilmála. 

 

Gögn.  

1. Málskot móttekið 16. febrúar 2022, ásamt fylgiskjölum. 

2. Bréf V dags. 22. mars 2022, ásamt fylgiskjölum. 

3. Tölvupóstar M dags. 24. mars 2022 og 29. apríl 2022. 

 

Málsatvik. 

Í málskoti kemur fram að M hafi lent í slysi fyrir utan heimili sitt þann 19. október 2021. M lýsir atvikum 

þannig að hún hafi verið að toga kerru upp innkeyrsluna hjá sér og við það hafi hún brotið fingur. V 

hefur hafnað greiðsluskyldu úr slysatryggingu fjölskyldutryggingar vegna slyssins. Afstaða félagsins 

byggir á því að í læknisfræðilegum gögnum kemur fram að M hafi lent í átökum við bróður sinn og við 

það hlotið högg á hægri hendi. Vísar V til 19. gr. skilmála vátryggingarinnar þar sem fram kemur að 

vátryggingin bæti ekki slys sem vátryggður verður fyrir í handalögmáli.  

M telur niðurstöðu V ranga enda hafi slysið ekki orðið í handalögmálum. Skráning í sjúkraskrá 

slysadeildar Landspítalans sé röng og byggð á misskilningi. M kveðst ekki hafa lent í líkamlegum 

átökum við bróður sinn, heldur hafi hún lent í ágreiningi við hann sem kom tjóninu ekki við. 

Hjúkrunarfræðingur á slysadeildinni hafi ranglega skrifað í sjúkraskrá að slysið mætti rekja til átaka 

hennar við bróður sinn. Hið rétta er að slysið hafi gerst á þann hátt að hún var að tæma kerru fyrir utan 

húsið sitt og við það slasast á baugfingri hægri handar. Hún hafi gert ítrekaðar tilraunir til að fá 

skráningu slysadeildar breytt. 

Álit. 

Ágreiningur þessa máls varðar það hvort slys M sé bótaskylt úr slysatryggingu fjölskyldutryggingar. 

Samkvæmt vátryggingarskilmálum V fyrir slysatryggingu þá sem hér er til skoðunar greiðir 

vátryggingin bætur vegna slyss sem vátryggður verður fyrir í frístundum, við heimilisstörf, við 

skólanám eða almennar íþróttaiðkanir enda leiði slysið m.a. til tímabundins missis starfsorku eða 

varanlegrar læknisfræðilegrar örorku. Þó bætir vátryggingin ekki slys sem vátryggður verður m.a. fyrir 

í handalögmálum nema sannað sé að ekkert samband hafi verið á milli ástands þessa og slyssins. Í 

tjónstilkynningu sem M sendi til V þann 19. nóvember 2021 er tildrögum slyssins ekki lýst. V aflaði 

læknisfræðilegra gagna frá Landspítalanum þar sem fram kemur að M hafi slasast í átökum við bróður 

sinn. Eru það einu samtímagögnin þar sem finna má lýsingu á tjónsatvikinu. Af hálfu M hafa ekki verið 

lögð fram gögn sem hnekkja þeirri atvikalýsingu. Af því leiðir að M á ekki rétt á bótum úr 

slysatryggingu fjölskyldutryggingar hjá V.  

 

Niðurstaða. 

M á ekki rétt á bótum fyrir líkamstjón úr slysatryggingu fjölskyldutryggingar hjá V. 

 

Reykjavík, 24. maí 2022. 

 

Þóra Hallgrímsdóttir          Hildigunnur Hafsteinsdóttir     Heiða Óskarsdóttir   

  

  


